
Annotatsiya: Xotinlar yaxshi tarbiyali bolalarni yetishtirurlar. Ularning 

tarbiyalari orqali dunyoda ulug‘ zotlar yetishib chiqishi muqarrardir. Agar ayol 

o‘qigan bo‘lsa, o‘zining kim ekanligini, nima vazifani bajarish lozim ekanligini 

biladi. Oilasi va atrofdagi kishilar bilan yaxshi muomalada bo‘ladi, nihoyat Alloh 

Taoloning amriga muvofiq hayot kechiradi”, deyiladi hadislarda. Mavjud lingvistik 

adabiyotlarda notiq, notiqlik, notiqlik san’ati; voiz, voizlik san’ati kabi tushuncha va 

atamalarga duch kelamiz. Xalq orasida so‘zga chechan, so‘zga usta, so‘z ustasi, 

so‘zamol, so‘zamollik, so‘zni boplaydi, gapni do‘ndiradi, gapga usta, chiroyli 

gapiradi singari iboralar bor. Keltirilgan so‘z va iboralarning barchasi inson 

nutqining, inson kamolotining darajasini, umumiy, jo‘n nutqdan farqlanadigan nutq 

namunalarini ifoda qiladi. 

Abstract: Women bring up well-bred children. It is inevitable that great men 

will grow up in the world through their upbringing. If a woman is educated, she 

knows who she is and what her duties are. He gets along well with his family and the 

people around him, and, finally, lives according to the commandment of Allah 

Almighty, ”the hadith says. Oratory, eloquence, the art of eloquence in existing 

linguistic literature; we come across such concepts and terms as a preacher, the art of 

preaching. Among the people there are such expressions as eloquent, word master, 

word master, talkative, talkative, eloquent, freezes speech, word master, speaks 

beautifully. All these words and phrases express the level of human speech, the level 

of maturity of a person, speech turns that differ from ordinary, lively speech. 

“Oilaning baxtu saodati xotinlarning aqlli-yu, ilmli bo‘lishlariga bog‘liq. 

Xotinlar yaxshi tarbiyali bolalarni yetishtirurlar. Ularning tarbiyalari orqali dunyoda 

ulug‘ zotlar yetishib chiqishi muqarrardir. Agar ayol o‘qigan bo‘lsa, o‘zining kim 

ekanligini, nima vazifani bajarish lozim ekanligini biladi. Oilasi va atrofdagi kishilar 

bilan yaxshi muomalada bo‘ladi, nihoyat Alloh Taoloning amriga muvofiq hayot 

kechiradi”, deyiladi hadislarda. Darhaqiqat, samimiy tabassumi, sog‘lom va chiroyli 

yuzi, maftunkorligi, bilimdon va ishbilarmonligi bilan kishilarda havas tuyg‘usini 

uyg‘ota oladigan bugungi kunning ziyoli ayollari nafaqat oilada, jamiyatimizning 

barcha sohalarida ham xususan, ijtimoiy, maorif va madaniyat sohalarida o‘zining 

ulkan hissalarini qo‘shib kelmoqdalar. Ayniqsa, bugungi yangiliklarga boy, tezkor 

zamonda rahbarlik lavozimlarida faoliyat olib borayotgan ayolllarning jamoada, 

yosh-u, qariyalar bilan til topishib, ularni namunali va sifatli ishlashga undab 

ishlashning o‘zi bo‘lmaydi. Buning uchun unda sabr-qanoat, mustahkam iroda, 

ishbilarmonlik qobiliyati bo‘lishi bilan birga notiq ham bo‘lish kerakligi talab etiladi. 

Shu nuqtai nazardan rahbar ayollarda notiqlik san’ati va immidjini oshirishga doir 

ba’zi masalalarga to‘xtalib o‘tishni joiz deb bildim. 

Mavjud lingvistik adabiyotlarda notiq, notiqlik, notiqlik san’ati; voiz, voizlik 

san’ati kabi tushuncha va atamalarga duch kelamiz. Xalq orasida so‘zga chechan, 

so‘zga usta, so‘z ustasi, so‘zamol, so‘zamollik, so‘zni boplaydi, gapni do‘ndiradi, 

gapga usta, chiroyli gapiradi singari iboralar bor. Keltirilgan so‘z va iboralarning 

barchasi inson nutqining, inson kamolotining darajasini, umumiy, jo‘n nutqdan 

farqlanadigan nutq namunalarini ifoda qiladi. Hamma ham agar u nutqiy nuqson 

bilan tug‘ilmasa gapiradi. Ammo hamma ham bir hilda gapga chechan, o‘ta chiroyli 

gapiruvchi bo‘lavermaydi. Nutqiy chechanlik - notiqlik alohida qobiliyatdir. 

Chinakam notiqlar notiqlik mahoratiga tabiiy qobiliyat bilan bir qatorda o‘z tili, nutqi 

ustida tinimsiz ishlash natijasida erishadilar. 

O‘tmishda va o‘tmishga oid adabiyotlarda alohida nutqiy mahorat bo‘lgan 

notiqlik ko‘rinishlari odamlarning kundalik nutqidan, nutqiy faoliyatidan farqlangan. 

Chinakam san’at, alohida qobiliyat ma’nosidagi notiqlik barcha kishilar uchun ham 

xos bo‘lmagan. 

Har qanday nutq “notiqlik” namunasi va uning egasi chin ma’noda notiq degan 

emas. Notiqlik qadimiy davrdan beri alohida mahorat, san’at sifatida, insondagi 

maxsus, noyob qobiliyati talqin etilib kelinadi. Shu tufayli notiqlik alohida san’at 

sanaladi va har qanday og‘zaki nutq shakli yoki nutqiy mahorat notiqlik 

bo‘lavermaydi. 

Ma’lumki, notiqlik san’atida tinglovchini, ommani o‘ziga tortishga intilish 

maqsadi birinchi o‘rinda turadi. Notiq nutqi chiroyli, jozibali bo‘lishi shart. 

Chiroylilikka erishish uchun nutqning mazmuniga, mantiqiy kuchiga, jumlalar 

jimjimadorligiga katta e’tibor berishi kerak. “Notiqlik avvalo chiroyli gapirishdir. 

Ammo nutqning faqat chiroyli bo‘lishi yetarli emas, har qanday bema’ni safsatalarni 

ham juda chiroyli qilib gapirish mumkin. Bu esa notiqlik emas, vaysaqilik sanaladi”. 

(Sodiqova M., Jo‘raev J. So‘zdan so‘zning farqi bor. T., “Fan” 1966, 7-8 betlar) 

Notiq nutqi ham nutqiy jarayonga ongli munosabatda bo‘lishlik bilan 

xarakterlanadi, ammo bu onglilik nutqning tashqi sifatlarida ko‘rinadi.. Bunga u yoki 

bu uslubga xos talaffuz, ohang, ritorik figuralar va shu kabilar kiradi. Notiqlik nutqi 

sintaktik nuqsonlardan holi bo‘lar ekan, bu o‘sha tashqi ifodaviylik holatlari 

tufaylidir. 

Hozirgi kunda notiqlik tushunchasi va notiq termini alohida mahorat va san’at 

ma’nosida emas, balki, jo‘n, ommaviyroq ma’noda tushunilmoqda va 

qo‘llanilmoqda. Har qanday ma’ruza o‘qiydigan, nutq so‘zlagan kishini notiq deb 

atalayotganini kuzatish mumkin. Bu haqiqiy notiqlikdan, ya’ni klassik notiqlikdan 

uzoqlashish desa bo‘ladi. To‘g‘ri, notiqlik nutqning og‘zaki shakli. Notiqlik san’ati-

og‘zaki nutq san’atidir. Notiqlik alohida shaxsning nutqiy mahoratini, san’atini 

ifodalaydi. Notiqlik asosan nutq vositasida kishilarga muayyan g‘oya va maqsadlarni 

yetkazishni va ularni ma’lum maqsadga jalb qilishni taqozo qiladi. 

Notiq nutqi esa asosan ko‘pchilik tinglovchiga, keng auditoriyaga mo‘ljallangan 

bo‘ladi. Notiqni birdan ortiq shaxslar tinglaydi. Nutq madaniyati mana shunday 

tinglovchilardan tashqari kishilar orasida odatiy suhbatni, yakka kishiga qaratilgan 

nutqlarni ham o‘z ichiga oladi. Notiqlik, ko‘proq nutqning mazmuniga, mantiqiy 

asoslariga, mundarijaviy tuzilishiga e’tibor qiladi. Notiqlik asosan aniq bir shaxs - 

notiq yoki guruhlar - notiqlar nutqi haqida qayg‘uradi. 

Notiqlik san’ati qo‘llanilishiga ko‘ra bir necha turlarga bo‘linadi; ijtimoiy-

siyosiy nutq, akademik nutq (ma’ruza, ilmiy ma’ruza), undan tashqari auditoriya 

notiqligi (oliy o‘quv yurtlari, kollej, litsey talabalari va o‘quvchilari uchun 

ma’ruzalar), ijtimoiy-maishiy nutq (turli tadbir, yubileylardagi nutq), diniy va’zxonlik 

kabilardir. Referat-taqriz, og‘zaki suhbat-seminar, mo‘jaz ma’ruza, prezintatsiya, 

bahs-munozara, inrtervyular ham notiqlik talablaridan kelib chiqqan holda olib 

boriladi.  

Notiqlik san’atining shakllari ham mavjud bo‘lib, bu - monologik nutq (ma’ruza, 

doklad), dialogik nutq (bahs-munozara, suhbat). 

Aytilayotgan fikrni tanglovchiga yetib borishi va uning xulqiga ta’sir etishi 

notiqning so‘zlash mahoratiga bog‘liqdir. Oddiy gaplashganda notiqona nutqning 

farqi shundaki, notiq har bir aytilayotgan so‘zga, gapga, so‘z bog‘lamlariga alohida 

munosabatda bo‘ladi. O‘z fikrini qanday libosda taqdim etayotganligiga qiziqadi. 

Bunda adabiyot til normalariga qat’iy rioya qilishlik talab etiladi. 

